
Təsisçi: Azərbaycan Respublikası Prezidentinin İşlər İdarəsi və qəzetin redaksiya heyəti

Qarabağın sərvətləri 
sahibsiz deyil!

İranın antitürk siyasətinin 
səbəb və nəticələri

1919-cu ildən çıxır

“Xalq qəzeti” – Xalqın qəzeti!

Avropa İttifaqı və ABŞ 
Ermənistanı məyus etdi

Monitorinq missiyası “dirilmədi”,  
Ağ ev Laçın dəhlizini “görmədi”

Avropa İttifaqı qurumun Ermənistandakı 
monitorinq missiyasının gələn həftə başa çatacaq 
mandatını yeniləməyəcək. Bu qərar bir gün əvvəl 
Brüsseldə Aİ xarici işlər nazirlərinin görüşündə 
qəbul edilib. Məsələ ilə bağlı məlumatı Aİ-nin  
Xarici əlaqələr və təhlükəsizlik siyasəti üzrə ali 
nümayəndəsi Josep Borrell verib.

Qeyd edək ki, Ermənistan hakimiyyəti Aİ-nin Ermə-
nistan–Azərbaycan sərhədində fəaliyyət göstərən mo-
nitorinq missiyasının müddətinin uzadılmasında maraqlı 
olduğunu açıqlamışdı.

İndi Borrellin belə bir bəyanatla çıxış etməsi Ermə-
nistan siyasi dairələrində məyusluq doğurub. İrəvanda, 
eyni zamanda, Aİ-nin missiyasının heç bir səmərə ver-
mədiyi, Azərbaycan Silahlı Qüvvələri tərəfindən, guya, 
Ermənistan ərazisinin dəfələrlə atəşə tutulması hallarına 
baxmayaraq, indiyədək heç bir açıq bəyanat və ya hesa-
bat yaymamasından qəzəb də ifadə olunur.

Bu arada Ermənistanı məyus edən daha bir bəyanat 
okeanın o tayından gəlib. ABŞ Dövlət Departamentinin 
sözçüsü Ned Prays keçirdiyi brifinqdə deyib ki, Vaşinqton 
hər zaman Ermənistan və Azərbaycan arasında gərginli-
yin aradan qaldırılması və hər iki ölkəni sabit nizamlanma 
yoluna çıxarmaq zərurətini diqqət mərkəzində saxlayıb.

Prays jurnalistin “Vaşinqton Laçın dəhlizi ətrafındakı 
vəziyyəti, Rusiya Prezidenti Vladimir Putinin Ermənistan 
və Azərbaycan arasında son danışıqları, eləcə də Qərbi 
Avropanın bununla bağlı narahatlığını izləyirmi” sualını 
cavablandırarkən bunları deyib: “Biz ardıcıl olaraq bu ça-
ğırışa, bu iki ölkəni davamlı, hərtərəfli nizamlanma yoluna 
çıxarmaq üçün gərginliyin azaldılması zərurətinə diqqət 
yetiririk. Vaşinqtonda iki ölkənin xarici işlər nazirləri sə-
viyyəsində görüş təşkil etdik. Biz eyni tədbiri Nyu-Yorkda 
BMT Baş Assambleyasında da gördük. Bundan əlavə, 
baş məsləhətçimiz Filip Riker hər iki ölkənin rəsmiləri ilə 
fəal dialoq aparır. Mümkün olan hər şeyi edirik və ən əsa-
sı, iki ölkə də gərginliyi azaltmaq üçün mümkün olan hər 
şeyi edir”.

Qeyd edək ki, N.Praysın bu açıqlaması da erməni 
siyasi dairələrində böyük narazılıqla qarşılanıb. Onlar 
Laçın dəhlizindəki son duruma, dəhlizin qapadılmasına 
ABŞ-ın reaksiya verməməsindən bərk rəncidə olublar.

Ə.RÜSTƏMOV

Azərbaycan xalqına xidmət 
göstərmək üçün tarixi fürsət
Prezident İlham Əliyev “Azəri–Mərkəzi–Şərqi” platformasının dayaq 

blokunun dənizə yola salınması mərasimində iştirak edib

Azərbaycan Respublikasının Prezidenti İlham Əliyev dekabrın 13-də Heydər Əliyev 
adına Bakı dərin özüllər zavodunda “Azəri–Mərkəzi–Şərqi” platformasının dayaq 
blokunun dənizə yola salınması mərasimində iştirak edib.

BP-nin Azərbaycan, Gürcüstan və Türkiyə 
üzrə regional prezidenti Qəri Counz, Azərbay-
can Dövlət Neft Şirkətinin – SOCAR-ın pre-
zidenti Rövşən Nəcəf dövlətimizin başçısına 
layihə üzrə görülən işlər barədə məlumat ver-

dilər, videoçarx nümayiş olundu.
Bildirildi ki, “Azəri–Mərkəzi–Şərqi” layihə-

si üzrə yekun investisiya qərarı 2017-ci ildə 
“Azəri–Çıraq–Günəşli” (AÇG) üzrə Hasilatın 
Pay Bölgüsü Sazişinin (HPBS) 2049-cu ilə qə-

dər uzadılmasından sonra AÇG tərəfdaşlarının 
ilk böyük investisiya qərarıdır. Dəyəri 6 milyard 
dollar olan layihəyə yeni dəniz platforması və 
gündəlik 100 min barelədək hasilat gücün-
də digər qurğular daxildir. Layihənin istismar 
müddəti ərzində, ümumilikdə, 300 milyon ba-
relədək neft hasil olunacağı proqnozlaşdırılır. 

(ardı 2-ci səhifədə)

“12 dekabr” reallığı 
Yaxud Topxana hadisələrinin təkrarı

Şuşa ərazisində Rusiya sülhməramlılarının nəzarətində olan yolun bir 
hissəsində azərbaycanlı aktivistlərin və ekologiya üzrə qeyri-hökumət 
təşkilatları (QHT) üzvlərinin keçirdikləri aksiya kifayət qədər ciddi, 
yüksək təşkilatlanmış sivil etiraz formasıdır. Aksiyanın hədəfi konkretdir: 
Azərbaycan öz ərazisindəki ekoloji terroru dayandırmaq istəyir və ona 
son qoyulmasını tələb edir. Bununla bağlı öhdəlik götürülməli,  
Qızılbulaq qızıl və Dəmirli mis-molibden yataqlarına Azərbaycan 
nümayəndələrinin – ekoloqlarının və sahə üzrə digər mütəxəssislərin 
girişi, onların işi, təhlükəsizliyi təmin olunmalıdır. 

(ardı 3-cü səhifədə)

N.A.Paşayevanın “Şərəf” ordeni 
ilə təltif edilməsi haqqında

Azərbaycan Respublikası 
Prezidentinin Sərəncamı

Azərbaycan Respublikası Konstitusiyasının 109-cu mad-
dəsinin 23-cü bəndini rəhbər tutaraq qərara alıram:

Azərbaycan Respublikasında elm və təhsilin inkişafında 
böyük xidmətlərinə görə Nərgiz Arif qızı Paşayeva “Şərəf” 
ordeni ilə təltif edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 13 dekabr 2022-ci il

Azərbaycanlı fəalların Şuşa ərazisində keçir-
dikləri və hələ də davam etməkdə olan aksiya 
nəticəsində Laçın dəhlizinin bağlanması və 

bununla da Qarabağdakı ermənilərin Ermənistan-
la əlaqələrinin kəsilməsi İrəvanda böyük əks-səda 
doğurub. İndi ölkənin siyasi dairələri bu məsələyə 
daha dərindən kökləniblər. Təbii ki, bu kökləniş 
heç də pozitiv əhəmiyyət daşımır. Əksinə, görünür, 
ermənilər, daha doğrusu, ölkənin siyasi rəhbərliyi 
mövcud durumdan nəticə çıxarmaq niyyətində deyil. 

Laçın dəhlizi və 
Ermənistanın  
“şivən ritorikası”
İrəvan “soyqırımı” məntiqini işə salıb

Əvvəla, ondan başlayaq ki, aksiyaya toplaşmış azər-
baycanlı fəalların iki konkret tələbi var. Birincisi, Qara-
bağdakı Rusiya sülhməramlılarının komandanı, gene-
ral-mayor Andrey Volkov əraziyə gəlsin. İkincisi, bölgədə 
ekoloji terrora son qoyulsun, Azərbaycan nümayəndələ-
rinin faydalı qazıntı yataqlarına baxışı təmin edilsin. Yəni 
kifayət qədər normal, yerinə yetirilməsi mümkün olan 
tələblərdir. O anlamda ki, həmin ərazilər hüquqi cəhət-
dən Azərbaycana məxsusdur və ölkəmizin ekspertləri-
nin ora getmək ixtiyarı həm də beynəlxalq hüquq norma-
larına uyğundur. Əksinə, buna yol verilməməsi hüquqa 
ziddir.  

(ardı 6-cı səhifədə)

Məqsəd  
gələcək nəsillər  

üçün problem 
saxlamamaqdır

Səhifə  9Səhifə  3 Səhifə  8

Səhifə  5

Azərbaycan turizm 
ölkəsinə çevrilir



14 dekabr 2022-ci il, çərşənbə6
“Pakistan və Azərbaycan 
bir bədəndə iki ürəkdir”

Azərbaycan Prezidentinin İslamabada səfəri gözlənilir

Azərbaycan – Pakistan əməkdaşlığı son illər, sözün həqiqi mənasında, həm 
tərəflərin maraqlarına cavab verən şəkildə, həm də zamanın çağırışlarının 
nəzərə alınması ilə inkişaf etdirilir. Təsadüfi deyil ki, Prezident İlham 

Əliyev ötən ay ADA Universitetində keçirilmiş “Orta Dəhliz boyunca: geosiyasət, 
təhlükəsizlik və iqtisadiyyat” mövzusunda keçirilmiş beynəlxalq konfransda bu 
əməkdaşlığın səviyyəsindən məmnun olduğunu dilə gətirmişdir. “Son iki ayda 
mən Pakistanın Baş naziri Şahbaz Şəriflə iki dəfə görüşmüşəm və biz ikitərəfli 
münasibətlərimizin gündəliyini, dostluq və qardaşlıq gündəliyini geniş müzakirə 
etmişik”, – deyən dövlət başçımız Bakı – İslamabad əməkdaşlığının bütün 
istiqamətlər üzrə genişləndiyini nəzərə çatdırmışdır. 

Xatırladaq ki, xalqımız və dövlətimiz 
Azərbaycan – Ermənistan münasibət-
lərinin normallaşdırılması məsələsində 
daimi dəstəyə görə Pakistana minnətdar 
olmuşdur. Cənab Prezidentin vurğuladığı 
kimi, istər işğal dövründə, istər müharibə 
zamanı, istərsə də torpaqlarımızın azad 
edilməsindən sonra Pakistan hər zaman 
bizim yanımızda olub. Bu siyasi və mənə-
vi dəstək Azərbaycan xalqı tərəfindən 
yüksək qiymətləndirilir.

Xüsusi vurğulanmalı məqamlardan biri 
də odur ki, Pakistan Azərbaycanın dövlət 
müstəqilliyini Türkiyədən sonra ikinci tanı-
yan ölkədir. Azərbaycan Respublikasının 
müstəqilliyi Pakistan tərəfindən 1991-ci il 
dekabrın 12-də tanınıb. İki ölkə arasında 
diplomatik əlaqələr sonrakı il iyunun 9-da 
qurulmuşdur. Əvvəlcə Bakıda Pakistanın, 
1997-ci ilin avqust ayında isə İslamabad-
da Azərbaycanın daimi nümayəndəliyi 
açılmışdır.

Xarici İşlər Nazirliyimizin elektron 
resurslarından oxuyuruq ki, Pakistan 
Azərbaycanda səfirliyini açan ilk ölkələr 
sırasındadır. İki ölkə arasında diplomatik 
münasibətlər 1992-ci il iyunun 9-da yara-
dılıb. 1993-cü il aprelin 30-da Ermənistan 
– Azərbaycan münaqişəsi ilə bağlı BMT 
TŞ-nin 822 saylı qətnaməsinin qəbul edil-
diyi iclasa Pakistan sədrlik edib. Bu ölkə 
ilə əməkdaşlığımızın inkişafına stimul 
verən əsas amil isə Azərbaycan Preziden-
ti Heydər Əliyevin 1996-cı ilin aprel ayında 
Pakistanda rəsmi səfəri olub. Həmin səfər 
zamanı iki ölkə arasında münasibətlərin 
inkişafına xüsusi təkan verən 9 sənəd im-
zalanıb. 

Son zamanlar isə bu əməkdaşlıq və 
tərəfdaşlıq tendensiyası daha iti sürət-
lə inkişaf etdirilir. Pezident İlham Əliyev 
dəfələrlə vurğulayıb ki, Azərbaycan xalqı 
Vətən müharibəsi dövründə Pakistan 
dövlətinin sərgilədiyi prinsipial mövqeyin, 
ölkəmizin haqq işinə verdiyi siyasi-mənəvi 
dəstəyin əhəmiyyətini yaxşı başa düşür 
və yüksək qiymətləndirir. 

Xatırladaq ki, dövlət başçımız bu il ap-
relin 14-də Pakistan İslam Respublikası-
nın yeni seçilmiş Baş naziri Şahbaz Şərifə 
təbrik məktubu göndərmişdir. Məktubda 
vurğulanırdı ki, möhkəm dostluq və qar-
daşlıq, strateji tərəfdaşlıq səviyyəsində 
olan Azərbaycan–Pakistan əlaqələrinin 
bugünkü səviyyəsi məmnunluq doğurur: 
“İnanıram ki, ikitərəfli və çoxtərəfli qay-
dada əməkdaşlığımız xalqlarımızın mə-
nafelərinə uyğun olaraq bundan sonra da 
inkişaf edəcək və genişlənəcəkdir”.

Tarix elmləri doktoru Eynulla Mədətli 
yazır ki, Azərbaycan–Pakistan əməkdaş-
lığı ikitərəfli çərçivə ilə yanaşı, üçtərəfli 
formatda: Azərbaycan–Pakistan–Türkiyə 
olaraq, keyfiyyətcə daha yüksək səviy-
yəyə qalxmışdır: “Bütün bunlar hamısı 
Azərbaycan Respublikası ilə Pakistan 
İslam Respublikası münasibətlərinin həm 
tarixidir, həm də qarşıdakı illərdə ölkələ-
rimizin dostluq və qardaşlığının daha da 
möhkəmlənməsinə xidmət edən təqdirə-
layiq fəaliyyət. Ulu öndər Heydər Əliyevin, 
Prezident İlham Əliyevin illər boyu Pakis-
tana münasibətdə yürütdükləri möhkəm 
dostluq və əməkdaşlıq xətti bu gün də 
öz bəhrələrini verməkdədir və inanırıq ki, 
bundan sonra da hər zaman belə olacaq”.

Alim-diplomatın arqumentlərinə əlavə 

olaraq yada salaq ki, bu il sentyabrın  
16-da Səmərqənddə Azərbaycan Prezi-
denti İlham Əliyevin Pakistanın Baş naziri 
Şahbaz Şəriflə görüşü olub. Dövlət başçı-
mız 44 günlük Vətən müharibəsində Pa-
kistanın Azərbaycana göstərdiyi mənəvi 
dəstəyi yüksək qiymətləndirib və əlavə 
edib ki, ölkələrimiz beynəlxalq təşkilatlar, 
o cümlədən, Qoşulmama Hərəkatı, İslam 
Əməkdaşlıq Təşkilatı çərçivəsində çox sıx 
əməkdaşlıq edirlər. 

Baş nazir Şahbaz Şərif Pakistanda 
baş verən və çoxsaylı insan tələfatı ilə nə-
ticələnən daşqınlar zamanı Prezident İl-
ham Əliyevin göstərdiyi mənəvi, maddi və 
dostluq dəstəyini yüksək qiymətləndirərək 
deyib ki, Pakistan və Azərbaycan bir bə-
dəndə olan iki ürəkdir. Söhbət zamanı 
ölkələrimiz arasında nəqliyyat, logistika, 
kənd təsərrüfatı, energetika, investisi-
yaların təşviqi, iqtisadi-ticari əlaqələrin 
genişləndirilməsi məsələləri ilə bağlı mü-
zakirələr aparılıb və aidiyyəti dövlət qu-
rumlarına tapşırıqlar verilib.

Təxminən bir ay sonra – oktyabrın  
12-də isə dövlət başçımız başqa bir türk 
dövlətində – Qazxıstanın paytaxtı Asta-
nada yenə də Pakistan İslam Respublika-
sının Baş naziri Şahbaz Şəriflə görüşüb. 
Baş nazir Şahbaz Şərif həmin görüşdə 
Prezident İlham Əliyevi Pakistana səfərə 
dəvət edib. Dövlət başçımız isə Pakistana 
səfər etmək niyyətində olduğunu bildirib 
və öz növbəsində Baş nazir Şahbaz Şərifi 
ölkəmizə səfərə dəvət edib.

Həmin görüşdə də ölkələrimiz ara-
sında hərbi-texniki, ticarət, enerji, kənd 
təsərrüfatı, nəqliyyat-logistika sahələrində 
əməkdaşlığın dərinləşdirilməsi məsələlə-
rinə toxunulub və bu istiqamətdə müza-
kirələr aparılıb. 

Yəni güclü iqtisadiyyata və hərbi po-
tensiala malik olan bu müsəlman ölkəsi 
ilə dostluq və tərəfdaşlıq münasibətləri-
miz gündən-günə inkişaf edir. Dostluq və 
əməkdaşlıq isə tarix boyu həmişə sülhə, 
tərəqqiyə və hərtərəfli inkişafa stimul ya-
radıb. 

İttifaq MİRZƏBƏYLİ,  
“Xalq qəzeti”

Qardaş xalqlarımızın 
ortaq tarixi, dini köklərindən 
qaynaqlanan və strateji 
tərəfdaşlıq səviyyəsinə yüksəlmiş 
Azərbaycan – Pakistan 
əlaqələrinin mövcud vəziyyəti 
bizi sevindirir. Biz qarşılıqlı 
etimad üzərində qurulmuş 
münasibətlərimizin inkişafına 
böyük əhəmiyyət veririk. 
Ölkələrimizin beynəlxalq 
təşkilatlar çərçivəsində bir-
birinə göstərdiyi dəstəyi xüsusi 
qeyd etmək istəyirəm.

İlham ƏLİYEV 
Azərbaycan Respublikasının 

Prezidenti

(əvvəli 1-ci səhifədə)

Ermənistanın siyasi rəhbərliyi, 
ümumən, siyasi cameəsi bu iki məsələni 
nəzərə almaq yerinə, azərbaycanlıların 
Qarabağda etnik təmizləmə siyasəti, 
soyqırımı aparmaq istədiklərinə dair ha-
ray-həşir salıblar. Ölkədə bir adam da 
demir ki, Azərbaycanın istədiyini edək. 
Yaxud, obrazlı desək, çaqqal sürüsünün 
ulaşması onların səsini batırır. Hərçənd 
Bakının tələbini yerinə yetirməyi qəbul 
edən şəxsin baş nazir Nikol Paşinyan 
olduğunu bildirənlər də var. Bunlar ölkə-
nin müxalifət təmsilçiləridir. O müxalifət 
ki, Rusiyanın təsiri altındadır. 

Bəli, o müxalifət iddia edir ki, Paşin-
yan Azərbaycanın tələbi ilə Qarabağda-
kı ağır texnikanı ərazidən çıxarıb. Bunu 
rüsvayçılıq kimi göstərir. Əks düşərgə, 
eyni zamanda, bildirir ki, bu, Azərbaycan 
Prezidenti İlham Əliyevin Laçın dəhlizi 
vasitəsilə Qarabağa silah-sursat daşın-
dığını vurğulamasından sonra olub. Bu 

cinahın təmsilçiləri onu da bildirirlər ki, 
Prezident Əliyevin fikirləri Laçın dəhlizi-
nin bağlanacağının anonsu idi və indi, 
bu, baş verir. 

Bu arada baş nazir N.Paşinyan 
ölkənin Təhlükəsizlik Şurasının növ-
bədənkənar iclasını çağırıb. İclasda 
şuranın üzvləri ilə yanaşı, respublika 
prezidenti Vaan Xaçaturyan, parlamen-
tin sədri Alen Simonyan, baş nazirin 
aparat rəhbəri Arayik Arutyunyan, ha-
kim “Vətəndaş sazişi” partiyasının par-
lamentdəki fraksiyasının rəhbəri Hayk 
Konjoryan iştirak ediblər. Erməni medi-
ası bildirir ki, onlar regionda baş verən 
prosesləri, xüsusilə Laçın dəhlizindəki 
vəziyyəti müzakirə ediblər. Müzakirənin 
detaları açıqlanmayıb. 

Bəli, əvvəldə də bildirdiyimiz kimi, 
Ermənistanda Laçın dəhlizi böhranı ilə 
bağlı diskussiyalarda başlıca xətt, guya, 
azərbaycanlıların soyqırıma hazırlaş-
malarının bildirilməsidir. Bu kontekstdə 
xüsusi həyasızlıq elementləri nəzərə 
çarpmaqdadır. Həyasızlığa birinci baş-

layan Qarabağdakı separatçı rejimin 
rəhbəri Araik Arutunyandır. Hiss olunur 
ki, Arutunyanı Ermənistan siyasi dairələ-
rində sayan yoxdur. Ona görə verdiyi 
açıqlamalarda daha çox özünə fokusla-
nır. Elə fon yaradır ki, guya, baş verənlər 
onun Fransaya bu günlərdə gerçəkləş-
miş səfəri ilə bağlıdır. 

Əlbəttə, İrəvanda belə iddiada olan 
yoxdur. Ümumiyyətlə, İrəvan üçün Ara-
ik, demək olar, tam yoxdur. Nəinki o 
yoxdur, o biri separatçı, Rusiya maşası 
Ruben Vardanyan da yoxdur. İkinci san-
ki qeybə çəkilib. Yəqin, yaranmış duru-
mun baiskarının birbaşa özü olduğunu 
anlayır. Yada salaq ki, dekabrın 11-də 
aksiya keçirərək, Azərbaycan məmurları 
və ekspertlərinin qarşısını kəsib, onların 
faydalı qazıntı yataqlarına doğru hərəkə-
tinə maneçilik törədən məhz Vardanyan 
olmuşdu. Həmin etiraz aksiyasını o ha-
zırlamışdı. Yeri gəlmişkən, azərbaycanlı 
fəalların Şuşa–Xankəndi yoluna toplaş-
maları da bundan sonra baş vermişdi. 
Odur ki, Vardanyanın susması təbiidir. 

Əlbəttə, bir müddət əvvəl vətəndaşlığın-
dan imtina etdiyi Rusiyaya qayıtsa, daha 
yaxşı olar. Özünün biznesmen təfəkkürü 
ilə Rusiyada ona “ümid bəsləyənlərin” 
etimadını doğrulda bilmədi. 

Soyqırımı cəfəngiyyatına gəldikdə, 
bildirək ki, mövcud istiqamətdə “can-
fəşanlıq” edənlərdən biri Ermənistanın 
xüsusi tapşırıqlar üzrə səfiri Edmon Ma-
rukyandır. O, özünün tvitter səhifəsində 
əməlli başlı vay-şüvən qopardıb. 

Bu arada Ermənistan Xarici İşlər Na-
zirliyi də Laçın dəhlizindəki vəziyyətlə 
bağlı bəyanat yayıb. Bu bəyanat Maruk-
yanın tvitter ağlaşmasının nisbətən mə-
dəni variantı olsa da, cəfəng notlarla do-
ludur. İlk cəfəngiyyat isə budur ki, sanki 
Laçın dəhlizindən istifadə Ermənistanın 
qanuni haqqıdır. Ermənistan XİN dəhli-
zin bağlanmasını böyük hüquq pozuntu-
su kimi təqdim edir. 

Başdan ayağa taftalogiya üzərində 
qurulmuş sənəddə, həmçinin, dəhlizin 
Rusiya sülhməramlılarına aid olduğu 
fərziyyəsi üzərində dayanılır. Ən əsası 
isə belə rəy formalaşdırılır ki, bir növ, 
Rusiya sülhməramlıları öz işlərinin öh-
dəsindən gələ bilmirlər. Mövcud xüsus-
da beynəlxalq ictimaiyyətdən kömək 
istənilir. Göründüyü kimi, Paşinyan 
administrasiyası bu məsələni də anti- 
Rusiya təbliğatına çevirir. Anti-Azərbay-
can təbliğatı da öz yerində. 

Ermənistan XİN-in mövcud durum-
dakı ən gülməli məntiqi isə 10 noyabr 
2020-ci il Bəyanatının fərqli interpre-
tasiyasıdır. Belə təsəvvür yaradılır ki, 
guya bu bəyanata əsasən Laçın dəhlizi 
Ermənistanın Qarabağla əlaqəsini təmin 
edən hansısa əlahiddə statuslu ərazi-
dir. Halbuki Azərbaycan həmin bəyanat 
üzrə Qarabağı Ermənistanla birləşdirən 
yolun inşasını başa çatdırıb. Bu isə o 

deməkdir ki, ölkəmiz öz vətəndaşları 
olan ermənilərin adını daşıdıqları millə-
tin dövləti ilə əlaqələrini təmin edib. Öz 
ərazisindən yolu çəkməyən isə Ermə-
nistandır. Belə nəticəyə gəlmək müm-
kündür ki, İrəvan Qarabağ ermənilərini 
düşünmür. Əlbəttə, düşünmür, sadəcə, 
məsələ düşünüb-düşünməməkdə deyil. 
Məsələ Paşinyan administrasiyasının 
spekulyativ yanaşmasında, vaxtı uzat-
masında, öhdəlikləri yerinə yetirmək 
istəməməsindədir. 

Ermənistan XİN-in gəlişigözəl ifa-
dələrlə bəzədilmiş bəyanatında, eyni 
zamanda, BMT Təhlükəsizlik Şurası bir 
yana, ATƏT-in Minsk qrupunun həmsədr 
ölkələrinə müraciət ünvanlanması həya-
sızlığın ən son həddidir. Elə bil, BMT-
nin Azərbaycan torpaqlarının işğalının 
dayandırılması ilə bağlı 4 qətnaməsini 
30 ilə yaxın müddətdə  saya salmayan, 
ATƏT-in Minsk qrupunun fəaliyyətini iflic 
etmiş Ermənistan deyil. 

Bəyanatda Qarabağ ermənilərinin 
hüquqlarını və təhlükəsizliyini təmin 
etmək üçün beynəlxalq mexanizmlə-
rin işə salınmasının və ya yenidən işə 
salınmasının zəruriliyinin, beynəlxalq 
tərəfdaşlarla məsləhətləşmələrə başla-
nılacağının vurğulanması isə daha çox 
daxili ictimai rəyə hesablanmış fikirlərdir. 
Sanki Ermənistan hökuməti nə isə edə 
bilər kimi fon yaradılır. Məlumdur ki, Pa-
şinyan administrasiyası mövcud durum-
da heç nə edə bilməz. Ermənistan bütün 
beynəlxalq dayaqlardan məhrum vəziy-
yətdədir. Bunu ölkənin siyasi rəhbərliyi-
nin, ümumən siyasi dairələrinin anlama-
sı vacibdir. Özü də nə qədər gec deyil.  

Ə.CAHANGİROĞLU,  
“Xalq qəzeti”

Laçın dəhlizi və Ermənistanın “şivən ritorikası”

“Mossad”ın suriyalı casusu
İsrail xüsusi xidmət orqanı olan “Mossad”ın ən peşəkar casuslarından  

biri – Əli Kohen haqqında onilliklər boyu davam edən söz-söhbətlər səngimir. 
İndi də bildirilib ki, onun Suriyada tutularaq edam edilməsi uğurlu əks-
kəşfiyyat tədbirləri sayəsində mümkün olub.

“Reuters” Misirdən olan yəhudi mü-
hacirin bilgilərinə əsasən xəbər verir ki,  
Kohen “Mossad” tərəfindən işə götü-
rülərək, gizli şəkildə Dəməşqə göndərilib və  
1961–1965-ci illərdə burada fəaliyyət 
göstərib. Həbs olunmazdan əvvəl isə İs-
railin 1967-ci ilin Yaxın Şərq müharibə-

sində Suriya qüvvələrini məğlubiyyətə 
uğratması üçün həyati əhəmiyyət da-
şıdığı söylənilən məlumatları vətəninə 
ötürməyi bacarıb. 

Herzliya liman şəhərində Kohenin 
xatirə muzeyinin açılışını edən “Mos-
sad”ın direktoru David Barnea, son 
araşdırmaların nəticələrinə əsaslana-
raq, casusun  ötürmələrinin düşmən 
tərəfindən ələ keçirildiyi üçün tutuldu-
ğu qənaətinə gəldiyini bildirib. 

Qeyd edək ki, muzeyin ekspo-
natları arasında Kohenin 1965-ci ilin 
yanvarında ələ keçirildiyi gün Suriya 
ali komandanlığının iclasının olacağı-
na dair xəbər edən sonuncu teleqramı 
da var. Casus elə həmin il Dəməşqdə 

edam olunub.
Onu da deyək ki, İsraillə münaqişəli 

durumda olan Suriya indiyədək Kohenin 
nəşini Vətəninə qaytarmaqdan imtina 
edir.

R.AMİN

Əməkdaşlıq haqqında 
Memorandum

ADA Universiteti ilə “Azərsu” ASC arasında Əməkdaşlıq haqqında 
Memorandum imzalanıb. Memorandumu ADA Universitetinin prorektoru, eləcə 
də İnkişaf və Diplomatiya İnstitutunun direktoru Fariz İsmayılzadə və “Azərsu” 
ASC-nin sədr müavini Köçərli Həsənov imzalayıblar. Sənədin əsas strateji 
istiqamətlərini tərəflər arasında bilik və təcrübə mübadiləsinin aparılması və 
prioritet sahələr üzrə əməkdaşlığın inkişaf etdirilməsi təşkil edir.

Sənədə əsasən, tələbələr üçün təc-
rübə proqramları və müsabiqələr təşkil 
ediləcək, habelə onların iş prosesi ilə 
yaxından tanış olmaları üçün Cəmiyyə-
tin ofisinə infoturlar həyata keçiriləcək. 
Həmçinin ADA Universitetində təhsil alan 
gənclərin strateji sahələr üzrə sertifikasi-
ya və digər məsələlərdə “Azərsu” ASC 
tərəfindən dəstək göstəriləcək.

ADA Universiteti isə “Azərsu” ASC-ni 
akademik araşdırma və elmi tövsiyələrlə 
təmin edəcək, Cəmiyyətin əməkdaşla-
rının peşəkar inkişafını dəstəkləyəcək. 
Bununla yanaşı, ikitərəfli əlaqələrdə 
davamlılığın təmin edilməsi məqsədilə 
onların qonaq çıxışçı qismində ADA Uni-
versitetində keçirilən tədbirlərdə iştirakı 
təmin ediləcək.

“Azərsu” ASC-nin sədr müavini 
Köçərli Həsənov qeyd edib ki, Memoran-
dum prioritet istiqamətləri üzrə əməkdaş-
lığı inkişaf etdirməklə yanaşı, əməkdaş-
ların bilik və təcrübələrinin artırılmasına, 

onların peşəkarlıq səviyyəsinin yüksəl-
dilməsinə imkan verəcək. Eyni zaman-
da, içməli su sektorunda icra olunan yeni 
layihələr, qlobal iqlim dəyişmələri fonun-
da içməli sudan səmərəli istifadə ilə bağ-
lı maarifləndirmə tədbirlərində ADA Uni-
versitetinin əməkdaşları və tələbələrinin 
fəal iştirakı da nəzərdə tutulur. 

ADA Universitetinin prorektoru Fariz 
İsmayılzadə Universitetin milli kadr po-
tensialının inkişafına göstərdiyi dəstək-
dən və sözügedən qurumlar arasın-
dakı əməkdaşlığın vacibliyindən bəhs 
edərkən bildirib: “ADA Universiteti və  
“Azərsu” ASC-nin sosial layihələrin ic-
rasında, birgə elmi araşdırmaların apa-
rılmasında və maarifləndirici tədbirlərin 
təşkilindəki əməkdaşlığı yalnız sənədi 
imzalayan tərəflər üçün deyil, ümumilik-
də, cəmiyyətimiz üçün faydalı olacaq”.

“Xalq qəzeti”

